
〈恤之意焉。　本路三縣一司。歲辦酒課鈔總二千二百二十二錠。一十八兩九分六釐六毫。　在城務歲辦課鈔六百五十七錠。單三兩五錢六分。〉

〈茶課。　自大禹别九州之産以作貢。而未嘗貢茶。下逮漢魏𣈆梁皆不及此。至李唐時。如趙贄滂王播王涯之徒。如創榷茶之制。宋朝又有榷務〉

〈交引三分三說之法。而茶之賦始繁矣。産茶之地出稅固宜。無茶之地何緣納稅。潮之為郡。無採茶之户。無販茶之商。其課鈔每責於辦監主首而〉

〈代納焉。有司者萬一知此。能不思所以革其弊乎。　本路三縣一司。歲辦茶課鈔一百八十九錠二十六兩二錢八分。　録事司。歲辦茶課鈔二十〉

〈一錠四十九兩七錢九分。土産〉

〈圖經志土産。凡有土則有産。特精粗多寡不同耳。本府之所産。如花果竹木之類。畧而不紀。其間所有藥物具載如左。　貫衆。　川山甲。　蜂蜜。〉

〈石决明。　蓬莪术。　甲香。　天茄。　胡芹。　凌霄花。　鬱金草。枸杞。　鰲甲。　蛇床子。　紫稍花。　澤蘭。　甘菊。　骨碎補。〉

〈天門冬。　蒼耳。　山藥。　木賊草。　何首烏。　淡竹。　烏藥。苦參。　香附子。　生地黄。　商陸。　續隨子。　山茨菰。　白扁豆。〉

〈旋伏花。　牽牛子。　天南星。　地骨皮。　蔓荆子。　夏枯草。　車前子。石菖蒲。　楮實子。　括蔞根。　金櫻子。　木饅頭。　橘皮乾。　海螵蛸。〉

〈史君子。　金毛狗脊。　木通。　郡縣志蕉布。　貢鮫魚皮。　貢寰宇記水馬。海桐皮。　千金釣藥煑海為鹽。　稻得再熟。　蠶亦五收。　五子樹。〉

〈郡國志云。潮陽五子樹。實如梨有五核。治金瘡及霍亂。三陽志州地居東南而暖。榖嘗再熟。其熟於夏五六月者曰早禾。冬十月曰晚禾。曰穩禾〉

〈類是。赤糙米。販而之他州曰金城米。若粳與秫即一熟。非膏腴地不可種。獨糙赤米為不擇。秋成之後為園。若田半植大小參逾歲而後熟。蓋亦於〉

〈一熟者種耳麥與菽豆。惟給他用。不雜以食。其本業蓋如此。若夫果實之生不能以數計。其可品者。若楊梅。若枇杷。以春熟。若荔枝。若蓮房以夏熟。〉

〈秋則龍目。冬則黄甘。雜於春夏間者。曰梅。曰李。於秋冬間者。曰梨。曰柿。歷四時而常有者。曰蕉。曰甘蔗。間見時有而不可以常者。曰波羅宻。昔無而〉

〈今有者。曰蒲萄。曰木瓜。以至竹之種類曰茧竹。曰單竹。可於屋宇用。曰慈竹。曰紫竹。可於庭館。植木之種類曰梓。曰桂。可以備器用。曰楠。曰樟。可以〉


〈架屋室。曰蘿。曰杉。曰梌。曰綿。可以閲千百載不壞。花不勝其異品也。其香與色俱者曰梅。曰蘭。曰茉莉。曰素馨。曰酴醾。曰木犀。曰鷹爪。曰含笑。曰勝〉

